
Utoqqalinersiallit tamarmik toqqissisimasumik akilersinnaasamillu 

angerlarsimaffeqartinnissaat qanoq ililluta qulakkeersinnaaneripput pillugu apeqquteqaat 

aallaavigalugu oqallinnissamik siunnersuut. 

(Inatsisartunut ilaasortaq Bo Martinsen, Demokraatit) 

 

Inatsisartunut ilaasortaq Bo Martinsen pingaarutilimmik oqallissaaruteqarninnut qujanaq. 

 

Naleraq pingaartittuaannarlugu isumaqarpoq utoqqaat nunatsinni ataqqinassuseqarlutik 

inuuneqarnissaat inuiaqatigiittut pisussaaffigigipput.  

Utoqqaat tassaapput nunatta ullumikkut qanoq ittuuneranut tunngaviliisut. Sulisimapput, 

akileraartarsimapput, inuiaqatigiinnik ineriartortitsisimapput, ilaqutariinnik 

pilersitsisimapput aammalu kinguaariit tullii periarfissinneqarnissaat qulakkeersimallugu. 

 

Taamaattumik utoqqalinermi toqqissisimannginneq imaluunniit aningaasatigut ernumaneq 

akuersaarneqarsinnaanngilaq, utoqqaat pillugit aaliangiiniarnerit kinguarsaaqqittuarneri 

aammalu kingursariarlugit qineqqusaarutissatut inisseqqiinnartarneri Naleqqamiit assut 

ilungerusnartutut isigalutigit oqaasertalersortuarpagut. 

 

Naleraq utoqqaat pillugit isumaqarpoq ajornartorsiut ineqarnerinnaq pillugu 

oqallinnerunngitsoq. Ajornartorsiut tassaavoq utoqqaat amerlasuut ulluinnarni 

aningaasatigut artorsartinneqarmata kinguarsaqqinnagit aaqqissuussisariaqarluinnartugut. 

Inissiat akitsoriartorput, innaallagiaq, kiassarneq, nerisassat kiisalu assartuineq 

akitsoriartorput. Utoqqaat amerlasuut aningaasarsiaat akit qaffakkiartornerannut 

malinnaasinnaajunnaarsimapput, tamannalu isiginngitsuusaaginnarnera 

ilungersunarluinnartutut isigalutigu saqqummiuttuarsimavarput. 

 

Demokraatit siunnersuutigaat ineqarnermut akiliutit politikkikkut 

aalajangersarneqartalissasut. Tamanna ilaatigut iluaqutaasinnaavoq, kisianni Naleraq 

isumaqarpoq ajornartorsiutip ilaa kisiat aaqqinneqassasoq taamaammat uagut Naleqqamiit 

apeqqut annerpaaq una isigaarput: 

 

Sooq utoqqaat amerlanerit suli inuuniarnikkut ilungersortariaqarpat ukiuni arlalinni 

inuiaqatigiinnut tunniussereerlutik? Naak taakkununnga inuiaqatigiit 

qujaassuteqarniarnerput pitsaasumik atugassaqartitsilluta.  

Naleraq isumaqarpoq utoqqarnut politikki inissiat pillugit kisimiissanngitsoq. Ataatsimut 

isigineqartariaqarpoq: Utoqqalinersiat naammannersut qanorlu aaqqissuutisssaat 

saqqummiutissaneripput maani eqqartoreernikuuarput. 

Peqqinnissaqarfimmi sullissineq tikinneqarsinnaava? Utoqqarnut nakorsiarsinnaaneq qanoq 

pitsaasumik aaqqissuussinnaavarput. 

Nunaqarfinni isorliunerusunilu utoqqaat najugaqaannarsinnaappat? Aap tamanna 

naleqquttunik inissialiornikkut pisinnaavoq, kisianni kommunip kisimi tamanna 

kivissinnaanngilaa qanrolu iliuseqartoqartariaqarpoq. 

Illut pioreersut utoqqarnut naleqqussarneqarsimappat? 

Paaqqutarineqarnissamut pisariaqartitsineq annertusiartornersoq qanoq 

piareersimaffigaarput? 

 

Nunatsinni utoqqaat amerlasuut Nuuk, Sisimiut imaluunniit Ilulissat eqqarsaatigalugit 

pilersaarusiorfigineqartarput. Kisianni utoqqaat aamma Upernavimmiipput, Qaanaamiipput, 

Uummannamiipput, Tasiilamiipput, Ittoqqortoormiiniipput aammalu nunaqarfinni 

amerlasuuni najugaqarlutik. 

 

Naleraq isumaqarpoq utoqqaat najugaqarfimminniiginnarsinnaasariaqartut, ilaquttaminnik, 

qatanngutiminnik, meeqqaminnik ernuttaminnillu qanillugit. 

 

Ajoraluartumik ukiuni kingullerni takusarpagut sullissiviit qitiusumik katersorneqarnerat, 

utoqqallu ilaasa najugaqarfigisimasaminnit nuuttariaqartarnerat. 

 

Tamanna Naleraq akuersaanngilaq. 

 

Utoqqaq nammineq kissaatiginngisaminik nunaqarfimminit imaluunniit illoqarfimminit 

nuutsinneqartariaqanngilaq. 

 

Naleraq isumaqarpoq aaqqiissutissat ilagaat: Utoqqalinersiat pisisinnaassutsimikkut 

atukkamikkullu nukittorsarneqarnissaat. 

Utoqqarnut inissianik amerlanerusunik sanaartorneq, pingaartumik avannaani, tunumi 

nunaqarfinnilu. 

Illut pioreersut utoqqarnut naleqqussarneqarnissaat pisariaqavissorput aamalu pisariaqarpoq 

piviusoq aallaavigalugu timitalersuinissap ingerlattariaqarluinnartoq Naleqqamiit 

isumaqarfigaarput. 

Innaallagissamut, imermut kiassarnermullu aningaasartuutit qaffattaarnerat 

siunnersuuteqartuusup Naalakkersuisooqataalluni akikinnerusumik inisimasoqalernisssaa 

aningaatrsartuutit naalakkersuisuutitaasa qaffassaraat allatigut apparsarasukkaluaraat 

tusaavarput. Taamaaliornissamullu aningaasalersornissaat assut tusarusunnaraluarpoq 

qanoq takorluugaqarnersoq oqartuartaarnerinnaasanngippat siunnefiusoq. 

 

Najugaqarfinni tamani angerlarsimaffimmi ikiorteqarnerup nukittorsarnissaa 

pisariartorpassuit ilagaattaaq tamannalu kommunit sipaariarfigineqartaarera soorunami 

aamma kommunit pitsaasumik sullisserusukkaluartut innarlertaarneqarput. 

 

Utoqqaat sapinngisamik angerlarsimaffimminni najugaqaannarnissaat anguniarlugu 

sullissinerup annertusarnissaa. 

 

Naleraq isumaqarpoq utoqqaat pillugit oqallinneq aningaasartuutitut isigineqassanngitsoq. 

Tamanna aningaasaliineruvoq. 

 

Utoqqaq peqqissoq, toqqissisimasoq inuiaqatigiinnullu peqataasoq tassaavoq 

inuiaqatigiinnut iluaqutaasoq. 

 

Naggataatigut oqaatigissavara: 

 

Nunatta qanoq pitsaatiginera utoqqartatsinnik qanoq pinninnerput aqqutigalugu 

uuttorneqarsinnaavoq. 

 

Naleraq isumaqarpoq utoqqaat toqqissisimasumik ataqqinassuseqartumillu inuuneqarnissaat 

oqaasiinnaassanngitsoq – politikkikkut iliuuseqarfigineqartariaqarpoq. 


